
Nivi Rosing  

Nunalerinermut, imminut pilersornermut, inuussutissanut, nutaaliornermullu 

aamma imminut akilersinnaanermut allaaveqartumik ilinniarfimmik 

pilersitsisoqarnissaa siunertaralugu INUILI suleqatigalugu Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

Pilersitsinissap killiffia kingusinnerpaamik UPA2026-imi 

saqqummiunneqassaaq. 

(Inatsisartunut ilaasortaq Mariane Paviasen Jensen, Inuit Ataqatigiit) 

Najukkani nerisassiarineqartut akiisa appartinneqarnissaannut, taamaalillunilu 

nunatsinni tunisassiarineqartut piumaneqarnerulernissaannut, 

naalakkersuinikkut sakkussaasinnaasut pillugit nassuiaasiornissamik 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Nassuiaat kingusinnerpaamik UKA2026-p aallartinnginnerani 

saqqummiunneqarsimassaaq.  

(Inatsisartunut Ilaasortaq, Mariane Paviasen Jensen, Inuit Ataqatigiit) 

Oqaaseqaat 

Imm. 89 

Inuit Ataqatigiinniit pingaartutut isigaarput imminut pilersorneq. Imminut napatinneq. 

Siulitta attataat ingerlateqqitaallu, piniarneq, aalisarneq, nunamillu atuinerup  

napatippaatigut. Ukiulli uku nunanit allanit nerisassanik eqqussuinerujussuaq 

pigilersimasatta, aamma avatangiisitsinnut mingutsitsinermik nassataqartoq 

allanngortittariaqalerparput. 

Arlaannik susoqassagaluarpat, sorsunnersuup aappaattuut, nunanit allanit 

mattunneqariaannaavugut, tamannalu pissagaluarpat imminut pilersorsinnaanissarput 

Inuit Ataqatigiinniit pingaarutilittut isigaarput, tamannalu  qulakkeernissaa 

pingaartillugu. 

Inuit tamarmik atuagarsortuunngillat. Massakkut inuusuttut amerlanersaat GUXimut 

ingerlaqqittarput, ilaannanngui assatik timertillu atorlugu ilinniarfissaminnut 

ingerlaqqittartut, Inuit Ataqatigiinniit maluginiarsimavarput, atuagarsunngitsulli 

aamma pisariaqartippagut. Naligiisinniartariaqarpagut allaffimmi sulisut, allaffiullu 

avataani sulisut. Taamaammat aaliangiiffigisassatut siunnersuut nunatsinnut 

pisarialittut isigaarput, imminut pilersornerulernissatsinnut tunngavissiissammat. 

Avataaniit tikiuttakkatsinnut naatsorsuutissatut isiunnaarlugit, imminut 

pilersornissarput siunniuttariaqarparput, soorlu uumasuuteqarnikkut aamma 

inerisaasariaqartugut. Taamaammat imminut pilersornermut inatsit aamma 

eqaatsuunissaa isiginiarneqartariaqarpoq, imminut pilersornerulernissarput 

aporfilersussannginnatsigu. 

Inuit Ataqatigiinniit pingaartipparput ilinniarfimmik pilersitsinerup imminut 

akilersinnaanissaa, aningaasaqarnikkut innarliinnginnissaa, ajornanngippallu 

nutaaliorluni sulisoqarnissaa kissaatigalugu. INUILI pioreermat, neriuppugut tamanna 

periarfissaassasoq, INUILIlu aamma peqataatinneqarnermigut 

ineriartortitseqataasinnaassasoq. 

Taamatut oqaaseqarluta, siunnersuut taperserparput, ataatsimiititalimullu 

susassaqartumut ingerlateqqillugu. 

Imm. 92 

Inuit Ataqatigiit isumaqarpugut najukkani nerisassiarineqartut peqqinnarnerullutillu 

pisariaqarnerusut. Najukkani nerisassiarineqartut tassaasinnaapput, najukkami 

naatinneqartut, najukkami ummatinneqartut imaluunniit najukkami pisarineqartut 

nerisassiarineqartulluunniit. 

Najukkani nerisassiarineqartut nutaajunerusarput, sivisuumik qeritinneqaratik 

aammalu nutaanngilinaveersaatinik akuugaanatik.  

Najukkani nerisassiarineqartut peqqinnarnerupput, timip akiuussutissaanut 

iluaqutaanerullutik, aammalu sapigaqalernissamut pinngitsuuisinnaanerullutik. 

Najukkani nerisassiarineqartut najukkami niuernermik pilersitsisarput, 

piujuartitsinermullu tapertaallutik. 

Najukkani nerisassiarineqartut najugarisami suliffissaqartitsillutillu aningaasatigut 

kaaviaartitsisarput. 

Najukkani nerisassiarineqartut peqqinnanngitsunik nutanngilinaveersaatinik allanillu 

akuutissanik akuugaaneq ajorput. Taamaammat najukkani nerisassiarineqartut 

nerisassaapput peqqinnarnerusut pitsaanerusullu. 

Inuit Ataqatigiit isumaqarpugut periarfissat tamaasa atorlugit najukkani 

nerisassiarineqartut pinngitsoorata atornissannik periarfissarsiortassasugut. 

Aanakkut aataalu  utoqqaat illuaniittut nerisassat qaatuussatik nerisassavaat. 

Ilitsoqqussamik nerisassagut inuminnik nerineqassapput. 

Taamaammat pingaaruteqarpoq utoqqaat illuini, napparsimmavinni , meeqqerivinni 

allanilu inuit nerrittarfiini najukkani nerisassiarineqartut nerliutigisarnissaat. 

Tamannalu aqqutissiuuttariaqarparput. 

Najukkani nerisassiarineqartut akisuallaarpata, pisiniarfinnilu tunisaanissaat 

akisuallaarpat qanoq akikinnerusinnaanissat paasiniartariaqarparput 

Siunnersuuteqartummi oqaatigaa siunertarinagu piniartut, aalisartut, nunalerinermik 

inuussutissarsiuteqartut eqqornerlunneqarnissaat. Siunnersuuteqartulli 

inuussutissarsiutigalugu nioqquteqaqqaartorpiaat akigititaannik 

apparsaasoqassannginnissaa siunertarinerarpaa. Kisiannili pisiniarfinni najukkani 

nerisassiarineqartut akikinnerusumik pisiarineqarsinnaanissat angorusullugu 

erseqqissarpaa.   

Siunertarinerpaanerarpaalu inuiaqatigiit nunatta nerisassiaannik 

atorluaanerulernissaminnut akissaqarnerulernissaat niuertarfinni akigitinneqalersartut 

appartinneqarnerisigut. 

Tunisassiarineqartut piumaneqarnerulerniassammata najukkani nerisassiarineqartut 

akiisa appartinneqarnissaannut, Naalakkersuisut nassuiaasiornissamik 

peqquneqarnissaannik Inatsisartut aalajangiiffigisassaattut Marianne Paviassen 

Jensenimit siunnersuutigineqartoq Inuit Ataqatigiinnit akueraarput, 

ataatsimiitsitaliamullu susassaqartumut innersuullugu. 


